
kjakast og hevur harða húð í so 
máta. Hansara størsti trupulleiki 
við kjakmentanini er, at onnur 
halda seg aftur. 

Eg upplivi ferð eftir ferð, at 
fólk siga mær, at tey tora ikki 
at siga sína hugsan, tí tað er ikki 
legitimt longur at halda annað 
enn meirilutin heldur, sigur Arni 
Zachariassen. 

Og trupulleikin við tí er eyð­
sýndur – vit gerast ikki klókari av 
kjakinum. 

Sakni betri kjakmentan
Arni Zachariassen vísir á, at hann 
er ein teirra, sum til tíðir væl 
tímir at luttaka í teimum longri, 
ivasomu kjakunum á Facebook. Og 
júst orsaka av hesum royndunum 
hevur hann varugan av, at kjak­
støðið í veruliga lívinum og á 
netinum er púra hvør sítt. 

Tá tú tosar við fólk og greiðir 
teimum frá tínum argumentum, 
so hava tey lættari við at skilja títt 
útgangsstøðið, um enn tey ikki 
eru samd. Men á netinum tykist 
tað sum, at endamálið ikki er at 

skilja hvønn annað, sigur Arni 
Zachariassen.

Hansara royndir eru, at tað er 
trupult at fáa samband við fólk, tá 
ið netið er ímillum. 

Eg sigi fyri meg og eisini fyri 
mong eg havi tosað við, at tá man 
kjakast í veruliga lívinum, so er 
man glaður fyri tann lærdómin 
man fær. Eg hevði ynskt tað var 
so oftari, sigur Arni Zachariassen 
at enda. 

Hesar greinarnar 
fáa flest viðmerk­
ingar á in.fo

Her er eitt yvirlit yvir tær greinar, sum 
savna flest viðmerkingar á in.fo. Tær 
viðmerkingar, sum eru um grindadráp, eru 
tó mangan frá útlendingum eisini. Navnið 
er heitið á greinini, meðan tølini siga hvussu 
nógvar viðmerkingar eru komnar. 

